
რეზონანსი

აქცია არ იქნება, ლგტბ თემმა უკან დაიხია (რეზონანსი)

ავტ. ეკატერინე ბასილაია

სტატიის თანახმად, დღეს, 17 მაისს, ჰომოფობიასა და ტრანსფობიასთან ბრძოლის საერთაშორისო დღისადმი მიძღვნილი აქცია არ ჩატარდება ნაციონალისტებისა და საპატრიარქოს მხრიდან დაგეგმილი მოსალოდნელი აგრესიის გამო. აქციის გაუქმების შესახებ განცხადება ლგბტ უფლებების დამცველმა ორგანიზაცია "თანასწორობის მოძრაობამ" გვიან ღამით გაავრცელა.
სანამ ჰომოფობიის საწინააღმდეგო აქციის გაუქმება გაცხადდებოდა, შს სამინისტრომ გაავრცელა განცხადება, რომ 17 მაისს დაგეგმილ ღონისძიებებზე უსაფრთხოება დაცული იქნებოდა.
პოლიტოლოგი სოსო ცინცაძე აცხადებს, რომ ლგბტ უფლებების დამცველების მხრიდან შიში აქციაზე შესაძლო თავდასხმის შესახებ ლეგიტიმურია, რადგან ნაციონალისტების მხრიდან აგრესიის საფრთხე დიდია, მაგრამ, მისი თქმით, პოლიცია ქვეყანაში იმისთვის არსებობს, რომ აქციის თავისუფლად და უსაფრთხოდ ჩატარება უზრუნველყოს.
„ამ გლობალიზაციის პირობებში არ შეიძლება, ჩავიკეტოთ და არ ვიცოდეთ, რა ხდება ევროპაში. ვფიქრობ, რომ ამას ხალხი ნელ-ნელა შეეჩვევა და შემდეგ წლებში მინელდება ეს აგრესიაც.“ - დასძენს ცინცაძე. 

ოპოზიცია, ნარკობიზნესი და "ქართული ეროვნული პუტინიზმი" / ზაზა ფირალიშვილი: "ჩვენმა საზოგადოებამ კარგად დაინახა ის ორი ძალა, რომელიც მის დაუფლებას ცდილობს" (რეზონანსი)

ავტ. ია აბულაშვილი

ინტერვიუ ზაზა ფირალიშვილთან. 

ფილოსოფოსი ზაზა ფირალიშვილი "რეზონანსს" ბოლო დღეებში თბილისში მომხდარ ფსაქტებთან დაკავშირებით ესაუბრება. 12-13 მაისს განვითარებულ მოვლენებთან დაკავშირებით, მას დარჩა შთაბეჭდილება, რომ რომ ერთმანეთს დაუპირისპირდა ორი ძალა, რომლებიც, იმედია, საზოგადოების მხოლოდ მცირე სეგმენტს ასახავს. რესპონდენტის თქმით, პროტესტანტები შეეცადნენ, რომ აქციისთვის იდეოლოგიურად გამართული სახე მიეცათ და განეცხადებინათ, რომ ისინი ნარკომანიის წინააღმდეგ ბრძოლამ კი არ გააღიზიანა, არამედ მათი უფლებების შელახვამ, მაგრამ ამ უფლებების დასაზუსტებლად სხვა იდეოლოგიური ძალების დახმარება დასჭირდათ.
„ყოველივე ამაში ჩართული აღმოჩნდა ოპოზიციაც, რომელმაც ვერა და ვერ მოახერხა, პროცესები რევოლუციური გზით განევითარებინა; ასევე - ნარკობიზნესი, რომელმაც გადაწყვიტა, ხელისუფლებისთვის ჭკუა ესწავლებინა მისი სივრცეში შეჭრის გამო. ქართული ეროვნული პუტინიზმიც, რომელსაც შანსი მიეცა, უალტერნაციონალური მოწოდებებით გამოსულიყო და "ქვეყანა დასავლური ჭაობისგან ეხსნა". - განმარტავს ფილოსოფოსი.

ფირალიშვილის თქმით, შინაგან საქმეთა მინისტრმა შეძლო, ამ ეტაპზე სიტუაცია განემუხტა, მაგრამ მას არ ჰგონია, რომ ყველაფერი იოლად ჩაწყნარდება. მისივე მოსაზრებით, მთავარი მოთამაშე ამ პროცესებში არის ის, ვისაც სურს, ქვეყანა და საზოგადოება ექსტრემისტული განწყობების ასპარეზად აქციოს. 
"გაუგებარი და ბავშვური" - პრეზიდენტის გამოსვლა "ოცნებამაც" დაიწუნა და ექსპერტთა ნაწილმაც (რეზონანსი)

ავტ. თამარ შუკვანი

გუშინ საქართველოს დამოუკიდებლობის 100 წლის იუბილესთან დაკავშირებით გამართულ შეხვედრაზე გიორგი მარგველაშვილმა განაცხადა, რომ ის ნატრობს იმ დროს, როდესაც რუსეთის ლიდერს პირისპირ შეხვდება.
პარლამენტის ვიცე-სპიკერი გია ვოლსკი ამ განცხადებას ეხმაურება. მან "რეზონანსთან" საუბრისას განაცხადა, რომ პრეზიდენტის ნათქვამი გაუგებარი შინაარსისაა. მარგველაშვილის პოზიციას მან ბავშვური შეხედულება უწოდა.
მან ასევე აღნიშნა, რომ ხელისუფლებას ამ თემასთან დაკავშირებით არაერთი განცხადება გაუკეთებია.

ექსპერტმა ნიკა ჩიტაძემ განაცხადა, რომ მიუღებელია მარგველაშვილის მხრიდან ასეთი განცხადება, რომელიც პრეზიდენტთა შესაძლო შეხვედრას გულისხმობს. მისივე თქმით, დაუშვებელია საქართველოს პრეზიდენტის შესაძლო შეხვედრა საერთაშორისო დამნაშავესთან, რომელსაც საქართველოს ტერიტორიის 20% ოკუპირებული აქვს. „სანამ რუსეთი არ აღიარებს თავის სამართლებრივ დანაშაულს, რაც ახლო მომავალში არ არის მოსალოდნელი, შეხვედრას არ აქვს აზრი", - განაცხადა ჩიტაძემ.

საქართველო ნატო-ს უმაღლეს დონეზე შეხვედრას სთხოვს (რეზონანსი)

ავტ. ნინი ქეთელაური

სტატიის თანახმად, თავდაცვის მინისტრი ლევან იზორია ნატო-საქართველოს კომისიის სხდომის უმაღლეს დონეზე ჩატარების სურვილს გამოთქვამს. ექსპერტების თქმით, დიდი ალბათობით, ნატო-ს უმაღლეს წარმომადგენლობასთან შეხვედრა საქართველოს პრემიერ-მინისტრის ჩართულობით მოხდება, რომლის ფარგლებშიც დაისმება საკითხი - "ან ახსნან, რა მიზეზით არ არის საქართველო მზად გაწევრიანებისთვის, ან კონკრეტული გადაწყვეტილება მიიღონ".

ექსპერტი სამხედრო-პოლიტიკურ და უსაფრთხოების საკითხებში ამირან სალუქვაძე აღნიშნულ შეხვედრას საქართველოს პრემიერ-მინისტრს უკავშირებს. მისი თქმით, გარკვეული პერიოდით ადრე იყო საუბრები, რომ ნატო-ს უმაღლეს დონეზე შეხვედრა სწორედ გიორგი კვირიკაშვილის ჩართულობით მომხდარიყო.
მისი ვარაუდით, ქართული მხარე ნატო-ს მეტი გააქტიურებისკენ მოუწოდებს, რადგან მათგან ისმის მხოლოდ განცხადებები, რეალურად კი, ნატო-ს მხრიდან კონკრეტული ნაბიჯები არ იდგმება.
„თუ გამოცხადებულია ღია კარის პოლიტიკა, ეს უნდა გაგრძელდეს ქმედითად. საუბრები, რომ კიდევ უფრო დავუახლოვდით ნატო-ს, საკმაოდ დიდი ხანია, გრძელდება. ახლა უკვე უნდა გვითხრან, ან რა მიზეზით არ ვართ მზად გაწევრიანებისთვის, ან კონკრეტული გადაწყვეტილება მიიღონ.“ - დასძენს ექსპერტი. 

"ოცნება" ცენზურის შემოღებას გეგმავს და, კომუნისტების მსგავსად, "ხელოვნების მოთვინიერებას" იწყებს (რეზონანსი)

ავტ. ეკატერინე ბასილაია

სტატიაში ნათქვამია, რომ "ქართულ ოცნებას" "კულტურის შესახებ" კანონში ცვლილებები შეაქვს, რომლის თანახმად, მიუღებელ ლექსზე, მოთხრობაზე, რომანზე, ნახატსა თუ სპექტაკლზე ცენზურა უნდა დაწესდეს და მათი გავრცელება აიკრძალოს. უფლებადამცველებისა და ხელოვნების მუშაკების უდიდესი ნაწილის განცხადებით, ეს არის საბჭოთა ცენზურის მოდელში დაბრუნების სურვილი და კატეგორიულად მიუღებელია.
კანონპროექტის ავტორების, ეკა ბესელიასა და ლევან გოგიჩაიშვილის განცხადებით, მათ მხოლოდ კონსტიტუციასთან ჰარმონიზაციაში მოჰყავთ "კულტურის შესახებ" კანონი და ცვლილებები ცენზურას ან დამატებით შეზღუდვას არ გულისხმობს.
„ქართული ოცნების" წევრები "რეზონანსთან" საუბრისას აცხადებენ, რომ ისინი კანონპროექტს კარგად არ გაცნობიან და კომენტირება უჭირთ.
დავით ჭიჭინაძის თქმით, ხელოვნური აკრძალვები საჭირო არ არის.
ნუკრი ქანთარია ამბობს: „ხელოვნებაში გარკვეული ჩარევები, ვფიქრობ, დაუშვებელია და არც მგონია, რომ ამ კანონპროექტში ეს იდოს. ეს უფრო ინტერპრეტაციებს ჰგავს იმავე არასამთავრობოების მხრიდან.“

სამოქალაქო სექტორი მმართველ პარტიას მოუწოდებს, არ მიიღონ ეს კანონი, რადგან ის გამოხატვის თავისუფლებას უქმნის საფრთხეს.
როგორც "ახალგაზრდა იურისტთა ასოციაციის" იურისტი გიორგი გოცირიძე ამბობს, რეალურად, ეს რეგულაცია იძლევა იმის შესაძლებლობას, რომ სამოქალაქო წესით ადამიანებმა ცალკეული ლიტერატურული ნაწარმოებების, პიესების ცენზურას მიაღწიონ.
სესხის მიმღებთა რაოდენობა 25%-ით შემცირდა / ივლისამდე განსაკუთრებით რთული პერიოდი იქნება, მერე თანდათან შეიცვლება სიტუაცია (რეზონანსი)
ავტ. ნათია ლომიძე

სტატიის თანახმად, ეროვნული ბანკის ახალმა რეგულაციამ კომერციულ ბანკებში მსესხებელთა რაოდენობა მკვეთრად შეამცირა. დადასტურებული შემოსავლის გარეშე კრედიტის გაუცემლობამ თავისი შედეგი უკვე მოიტანა, - საფინანსო სექტორში სესხის მიმღებთა რაოდენობა 20-25%-ით შემცირდა. 
საბანკო სფეროს სპეციალისტები მიიჩნევენ, რომ ბანკებზე მეტად მომხმარებლები დაზარალდებიან.
"საზოგადოება და ბანკების" დამფუძნებელ გიორგი კეპულაძეს მიაჩნია, რომ ეს პროცესი დიდხანს არ გაგრძელდება, რადგან უარყოფითად აისახება ქვეყანაში ეკონომიკურ ზრდაზე. თანაც, პირველი ივლისიდან წესდება ახალი საგადასახადო შეღავათებიც.

პროფესორი ვახტანგ ჭარაია ფიქრობს, რომ ამ რეფორმის შემდეგ რაოდენობრივად ნამდვილად მოიკლებენ მსესხებლები, თუმცა, 2 თვეში ვითარება შეიცვლება. მისი განმარტებით, ფინანსთა სამინისტროს დანერგილი სიახლის შემდეგ, მცირე ბიზნესი დიდ შვებას იგრძნობს, შემოსავლებიც ლეგალური გახდება და სამომავლოდ სესხის აღების პრობლემა არავის ექნება.

მშენებლობაში იმდენი უაზრო ნებართვა გაიცა, რომ აკრძალვის შედეგი არ იგრძნობა  / "იყო ფაქტები, როცა ნაგებობაზე ორჯერ მეტ სართულს აშენებდნენ" (რეზონანსი)

ავტ. მარი ჩიტაია

სტატიის თანახმად, სამშენებლო რეგულაციებმა შენობა-ნაგებობებზე დაშენების რიცხვი საგრძნობლად შეამცირა, თუმცა ვითარება მაინც უცვლელია, რადგან კანონი დაშენებას სრულად არ კრძალავს. როგორც ურბანისტები აღნიშნავენ, უკვე აშენებულს აღარაფერი ეშველება და ახლანდელი რეგულაცია იმდენად დაგვიანებულია, რომ ქალაქის იერსახეს, ალბათ, არაფერი ეშველება.
ურბანისტ ლადო ვარდოსანიძის შეფასებით, ნაგებობაზე დაშენება, უსაფრთხოების თვალსაზრისით, რისკს არ შეიცავს, თუკი ხარისხიანად შესრულდება, მაგრამ ხშირად იგი ინფრასტრუქტურულ პრობლემას იწვევს.
არქიტექტორების ინფორმაციით, მშენებლებს დღეს ნაკლებად აქვთ შესაძლებლობა, რომ ე.წ. გადაჯდომითი დაშენებები განახორციელონ. როგორც "სითი ინსტიტუტის" ჯგუფის წარმომადგენელი მერაბ ბოლქვაძე აღნიშნავს, ტერიტორია განსაკუთრებულ ადგილას თუ არ არის და ნაკლებად პრესტიჟულია, დანახარჯის გამო მშენებელი დაშენებას ერიდება, რის გამოც ბოლო პერიოდში მსგავსი პროექტები იშვიათად ხორციელდება.
სპეციალისტების შეფასებით, ახალი რეგულაციების დაწესებამ ვითარება რეალურად ვერ შეცვალა, რამდენადაც ქალაქი უკვე დამახინჯებულია.

ტოტალიზატორები მოწევის დაშვებას ითხოვენ, შემდეგი რესტორნები იქნებიან / "შეიძლება, დადგა ერთი სლოტ მანქანა რესტორანში, დაარქვა მას სლოტ კლუბი და დაუშვა მოწევა" (რეზონანსი)

ავტ. ნათია ლომიძე

სტატიაში ნათქვამია, რომ თამბაქოს მოწევა შესაძლოა, ტოტალიზატორებსა და სხვა აზარტული თამაშის ადგილებში ისევ დაუშვან, რადგან ახალმა რეგულაციამ 2 კვირაზე მეტხანს ვერ გასტანა. თამბაქოს კონტროლის ალიანსის წარმომადგენლები პარლამენტსა და მთავრობას მოუწოდებენ, ლიბერალური ნაბიჯი არ გადადგან.

ტოტალიზატორებსა და სხვა აზარტული თამაშის ადგილებში თამბაქოს მოწევის დაშვებას კატეგორიულად ეწინააღმდეგებიან "თამბაქოს კონტროლის ალიანსში". მისი თავმჯდომარე გიორგი ბახტურიძე "რეზონანსთან" საუბრისას აცხადებს, რომ ამ დათმობაზე პარლამენტი არ უნდა წავიდეს, რადგან ეს გამოიწვევს იმ დაწესებულებების პროტესტს, სადაც დღეს მოწევა აკრძალულია.

სათამაშო ბიზნესის ასოციაციის თხოვნას პარლამენტის ჯანდაცვის კომიტეტის თავმჯდომარე აკაკი ზოიძე გამოეხმაურა: „კაზინოს შემთხვევაში ლიცენზიას 5 მილიონი სჭირდება, ეს არის მთავარი ბარიერი. ჩვენ მეთვალყურეობას ვუწევთ ამ კანონის აღსრულებას, შესაბამისად, რეგულარულად გვექნება ინფორმაცია, როგორ მიმდინარეობს აღსრულება, რა ეფექტი გააჩნია და ამის მიხედვით ვიმოქმედებთ", - განაცხადა ზოიძემ.

ქალის მკვლელობისთვის 5-6 წლით უფრო მეტს მიუსჯიან, ვიდრე მამაკაცის მკვლელობისთვის (რეზონანსი)

ავტ. ნინი ქეთელაური

გამოცემის ინფორმაციით, ქალის მკვლელობა შესაძლოა, დამამძიმებელ გარემოებად ჩაითვალოს და სასჯელის ვადა გაიზარდოს - ნაცვლად 7-დან 15 წლამდე პატიმრობისა, 13-დან 20 წლამდე თავისუფლების აღკვეთით განისაზღვროს. აღნიშნულ ინიციატივას იურისტები დისკრიმინაციულად არ მიიჩნევენ და აცხადებენ, რომ სახელმწიფომ მოწყვლადი ჯგუფების სასარგებლოდ მსგავსი პოზიტიური ნაბიჯები უნდა გადადგას.
იურისტი ლია მუხაშავრია მიიჩნევს, რომ კანონის ამ მიმართულებით გამკაცრების მიზეზი გენდერული ნიშნით მკვლელობის შემაშფოთებელი სტატისტიკა გახდა. მისი განმარტებით, სასჯელის გამკაცრებამ და ქალის მკვლელობის დამამძიმებელ გარემოებად აღიარებამ არსებულ ვითარებაში, შესაძლოა, გარკვეულწილად, შემაკავებელი როლი ითამაშოს.

გუბაზ სანიკიძემ შეიძლება, სომხეთის მთავრობაში თანამდებობა მიიღოს / "ჩავალ ერევანში და მივულოცავ გამარჯვებას, თანაც ვნახავ სიტუაციას. ვნახოთ, როგორ განვითარდება მოვლენები..." (რეზონანსი)

ავტ. ია აბულაშვილი

"რეზონანსის" ინფორმაციით, სომხეთის ახალ პრემიერ-მინისტრ ნიკოლ ფაშინიანთან ახლო ურთიერთობა აქვს ქართველ პოლიტიკოს გუბაზ სანიკიძეს და შეიძლება, მას სომხეთის ახალ ადმინისტრაციაში თანამდებობაც კი შესთავაზონ. 
ამ საკითხზე კომენტარს აკეთებს თავად სანიკიძე: „თანამდებობაზე ვერაფერს მოგახსენებთ, მაგრამ როცა დალაგდება სიტუაცია, მე აუცილებლად ჩავალ ერევანში და მივულოცავ გამარჯვებას, თანაც ვნახავ სიტუაციას. ვნახოთ, როგორ განვითარდება მოვლენები.“
სანიკიძე დასძენს, რომ ფაშინიანი საქართველოსთვის ნამდვილად მნიშვნელოვანი ფიგურაა.

ახალი თაობა
„გახარია გვეუბნება, რომ ახალი სტილის ლიდერია“ (ახალი თაობა)

ავტ. ნათია ხურცილავა

ინტერვიუ რამაზ საყვარელიძესთან.

პოლიტოლოგი რამაზ საყვარელიძე გამოცემასთან ინტერვიუში საქართველოში ბოლო დღეებში განვითარებულ მოვლენებს აფასებს. მისი განმარტებით,  შს მინისტრი გიორგი გახარია ცდილობს, საზოგადოებას დაანახოს თავისი პოლიტიკური ძალა, მაგ. როცა ბოდიში არის მოსახდელი, მოიხადოს. საყვარელიძის შეფასებით, ამ გზით გახარია საზოგადოებას ამცნობს, რომ იგი ევროპული ტიპის ლიდერია და ცდილობს სწორედ ამ სტილის დამკვიდრებას მმართველობით სისტემაში. 
ჟურნალისტის კითხვაზე, მოსალოდნელია თუ არა, რომ ის გახდეს ქვეყნის პრემიერ-მინისტრი, საყვარელიძე ამბობს, რომ ამისთვის, პირველ რიგში, პრემიერის თანამდებობა უნდა გახდეს ვაკანტური. რესპონდენტს უჭირს ამ მიმართულებით პროცესების განვითარების პროგნოზირება. 
ექსპერტი დასძენს, რომ შს მინისტრი 12-13 მაისს უდიდესი გამოწვევის წინაშე დადგა და შესაძლო იყო, რომ დედაქალაქში სისხლისღვრას  ჰქონოდა ადგილი, ამაზე პასუხისმგებლობა კი სრულიად სამართლიანად დაეკისრებოდა საქართველოს ხელისუფლებას. 
კახა კუკავა: „პოლიტიკაში ჯერ ბერას კლიპი შემოდის და მერე ბიძინა ივანიშვილის განცხადება“ (ახალი თაობა)

ავტ. ნონა ცაბაძე

ინტერვიუ კახა კუკავასთან.

პარტია „თავისუფალი საქართველოს“ ლიდერი კახა კუკავა აცხადებს, რომ 17 მაისს ოჯახის სიწმინდის დღის აღნიშვნა უნდა ხდებოდეს მშვიდობიანი აქციებით, რადგან დაძაბულობა და ურთიერთდაპირისპირება ლიბერასტების წიქსვილზე ასხამს წყალს. მისივე განმარტებით, არატრადიციული ორიენტაციის წარმომადგენლები იბრძვიან არა არჩევანის თავისუფლებისთვის, არამედ მონოპოლიისთვის. 

რაც შეეხება ქვეყანაში არსებულ ნარკოპოლიტიკას, კუკავა თვლის, რომ მარიხუანას მოხმარების გამო მოქალაქე ციხეში არ უნდა ჩასვან, თუმცა, მისი ლეგალიზებაც დაუშვებელია, რადგან მსოფლიოს არცერთ ქვეყანაში არ ითვლება ნარკოტიკი თავისუფლების ნაწილად და ის ანადგურებს ადამიანის ჯანმრთელობას. მისივე მოსაზრებით, რიგ შემთხვევებში, სანქციები უნდა ჩაანაცვლოს სამედიცინო ზედამხედველობამ. 
კუკავა დასძენს, რომ ბერა ივანიშვილი თავისი ვიდეო კლიპით ითხოვს ნარკოტიკის ლეგალიზებას, რაც სრულიად მიუღებელია. პოლიტიკოსი აქვე აღნიშნავს, რომ როგორც წესი, საზოგადოება ჯერ ბერას კლიპს ეცნობა და შემდგომ ისმენს ბიძინა ივანიშვილის განცხადებას, რაც ივანიშვილების ოჯახის სტილია.  
„ნატოს სამიტზე პრეზიდენტის მარტო ჩასვლას არავითარი მნიშვნეობა არ აქვს“ (ახალი თაობა)

ავტ. გულიკო ბალაძე.

ინტერვიუ ვახტანგ მაისაიასთან. 

ექსპერტი სახედრო-პოლიტიკურ საკითხებში ვახტანგ მაისაია აცხადებს, რომ საქართველომ ნატოს ბრიუსელის სამიტზე მაპი უნდა მოითხოვოს, ამისთვის კი საჭიროა, იმუშაოს ნატოს ქვეყნების ლიდერებთან. ის თვლის, რომ სამიტზე პრეზიდენტ გიორგი მარგველაშვილის მისვლას არავითარი მნიშვნელობა არ აქვს, რადგან ის წარმავალი პოლიტიკოსია და აჯობებს, თუ ბრიუსელში უფრო წონიანი ფიგურა ჩავა, როგორიც არის პრემიერ-მინისტრი ან თავდაცვის მინისტრი. 
მაისაია სინანულს გამოთქვამს, რომ თავდაცვისუნარიანობის გაძლიერებისთვის ხელისუფლება დიპლომატიური მიმართულებით აქტიურად არ მუშაობს. მისი მოსაზრებით, საქართველომ უნდა მოახერხოს დამატებითი სამხედრო საწვრთნელი სისტემის შექმნა, რომელიც ქართული შეიარაღებული ძალების ბრძოლისუნარიანობას კიდევ უფრო გაზრდის. 
რატომ ითხოვს მარგველაშვილი პუტინთან შეხვედრას / რა კავშირი აქვს მის ინიციატივას ლევან ვასაძესთან და მეუფე შიოსთან (ახალი თაობა)

ავტ. შორენა მარსაგიშვილი

გამოცემა ციტირებს პრეზიდენტი გიორგი მარგველაშვილის განცხადებას, სადაც ის აღნიშნავს, რომ მოქმედი ხელისუფლების მიერ რუსეთთან მიმართებაში წარმოებული პოლიტიკა სწორია და ის ისურვებდა, ორ ქვეყანას შორის არსებულ ურთიერთობაზე რუსეთის პრეზიდენტ ვლადიმერ პუტინთან პირადად ესაუბრა. 
პოლიტიკოსების ნაწილი მიიჩნევს, რომ მარგველაშვილი საპრეზიდენტო არჩევნებში მონაწილეობას გეგმავს და ამ განცხადებით პრორუსი ამომრჩევლის გულის მოგება სცადა. სხვები კი ამბობენ, რომ მისი ნათქვამი უკავშირდება ლევან ვასაძესთან და მეუფე შიოსთან მეგობრობას. 
„დემოკრატიული მოძრაობის“ ლიდერი ნინო ბურჯანაძე დარწმუნებულია, რომ მარგველაშვილის მიერ გაჟღერებული შეთავაზება პუტინის მხრიდან რეაგირების გარეშე დარჩება, რადგან აღარავის აინტერესებს პრეზიდენტი, რომელსაც მმართველობის რამდენიმე თვეღა დარჩა.
საგარეო საქმეთა ყოფილი მინისტრი გრიგოლ ვაშაძე მარგველაშვილის განცხადებით იმედგაცრუებულია, მისი განმარტებით, თუ ეს პრეზიდენტის პირადი ინიციატივაა, ამ შემთხვევაში, რუსეთი მას გამოიყენებს იმის დასტურად, რომ საქართველოს ხელისუფლება კავკასიაში არსებულ ახალ რეალობას აღიარებს.  
ემზარ კვიციანი ლუსტრაციის კანონის მიღებას ითხოვს (ახალი თაობა)

ავტ. შორენა მარსაგიშვილი

ინტერვიუ ანზორ კვიციანთან.

გამოცემის ცნობით, „პატრიოტთა ალიანსის“ ერთ-ერთი ლიდერი ნუგზარ კვიციანი სისხლის სამართლის კოდექსში ცილისწამების შესახებ მუხლის აღდგენას და ლუსტრაციის კანონის მიღებას ითხოვს. ის ფიქრობს, რომ საქართველოში მოქმედ არასამთავრობო ორგანიზაციებს დირექტივები აქვთ მიღებული სხვადასხვა საელჩოებიდან, რომ ეროვნული ტრადიციების და სიწმინდეების წინააღმდეგ იბრძოლონ. მისივე თქმით, სირცხვილის განცდა აქვს შს  მინისტრის ნაცვლად, რომელმაც 12 მაისს განვითარებული მოლენების გამო საზოგადოების წინაშე ბოდიში მოიხადა. 

კვიციანი თვლის, რომ არავის აქვს უფლება, სექსუალური ორიენტაციის გამო შეავიწროვოს ადამიანი, თუმცა, არც ამ უმცირესობის წარმომადგენლებმა უნდა მოახდინონონ თავიანთი ორიენტაციის პროპაგანდა. 
რესპონდენტს ასევე მიაჩნია, რომ მიდის მიზანმიმართული ბრძოლა სვანების წინააღმდეგ. მას მოჰყავს თავისი დის, ნორა კვიციანის მაგალითი და ამბობს, რომ 6 წლიანი პატიმრობის საკომპენსაციოდ მას სახელმწიფომ 50 000 ლარი გადაუხადა, თუმცა, იგი რომ ყოფილიყო ლგბტ თემის წარმომადგენელი, კომპენსაცია 7-8 მილიონი ლარით განისაზღვრებოდა. 
დეპუტატი დასძენს, რომ ბოროტ ძალებს სურთ სვანების სეპარატისტულ რელსებზე გადაყვანა, თუმცა, ამას ვერ შეძლებენ. 

